
Заман тәрбиячесе нинди булырга тиеш?
     Тәрбияче һөнәре һәр заманда да мактаулы һәм авыр булуы белән аерылып тора. Тәрбияченең нинди булырга тиешлеген чор үзе билгели. Әлеге һөнәр иясе үзе яши торган чор таләпләрен читләтеп үтә алмый, чөнки аның янәшәсендә замана балалары. Шуңа күрә бүгенге тәрбияче, иң беренче чиратта, җәмгыять үзгәрешләренә игътибар бирергә тиеш.

     Балалар мәхәббәтен яулаган тәрбиячене кем генә яратмас икән? Безнең заманда моның әһәмияте бик зур. Чөнки бала күңелендә ышаныч тудыру өчен камил булу шарт. Камллекнең чиге булмаган заманда, әлбәттә, зур тырышлык, игътибар көче, әзерлек таләп ителә. Җәмгыятьнең үзгәреп торуы, тормышның катлаулана баруы, әлбәттә, тәрбияче алдына зур бурычлар йөкли. Хәзерге заман баласы теле ачылып, беренче адымнарын атлый башлагач ук компьютер, телефон һәм көндәлек тормышта еш кулланыла торган башка шундый нәрсәләрне үзләштерә башлый. Күпчелек өлкәннәрнең төшенә дә кермәгән илләрдә булырга да өлгерә. Юкка гына бәхетлеләр генә бәхетле итеп, сәламәтләр генә сәламәт итеп, белемлеләр генә белемле, батырлар гына батыр итеп тәрбияли ала димәгәннәр. Мәктәпне тәмамлап, югары белем алуына карамастан, бернинди дә рәхәт күрмәгән, тормышыннан гел зарланып яшәгән кешене балалар тәрбиячесе итеп күзаллау мөмкин түгел. Бәхетнең нәрсә икәнен татып карамаган кеше башкаларны бәхетле итә алмый гына түгел, бәхетлеләрне күрә алмас дәрәҗәдә явыз була. Үзе сәламәт булмаган кешенең исә барлык уй-теләге савыгу хакында гына, андыйлар чит-ят балаларны тәрбияләү өчен үзләрендә көч тә, дәрт тә таба алмыйлар. Белем турында әйтеп торасы да юк. Югарыда әйтелгәнчә, замана балалары иртә өлгерә, мәктәп яшенә җиткәндә үк чит телләрне өйрәнә башлаучылар да аз түгел. Шулай булгач, тәрбияче үзе кайсы да булса бер чит телне үзләштерә икән, балалар алдында дәрәҗәсе тагын да күтәреләчәк. Компьтерны, заман технологияләрен өйрәнү мәҗбүри таләп булып тора. Заманча технологияләрне камил үзләштереп, аларны максатка яраклы итеп кулланган тәрбияченең балалар алдында абруе тагын да арта. Соңгы еллардагы үзгәрешләрне генә күз алдыннан уздырсак та, үзебез яши торган шәһәрнең никадәр яңарганлыгына игътибар итәбез. Яшь буын гадәти итеп кабул иткән яңалык өлкәннәрне еш кына борчуга салырга мөмкин. Шундый очракларда ике буын арасында каршылык туа. Мондый күңелсезлекләр килеп чыкмасын өчен тәрбияче яшь буынга аңлатып бирә алырлык дәрәҗәдә һәр яңалыкны үзләштерергә тиеш. Тәрбияче үзенең белеменә һәм тормыш тәҗрибәсенә бәйле рәвештә балага аңлатып бирә ала икән, димәк, ул чын мәгънәсендә үз һөнәренең остасы буларак кабул ителә. Бала күңеле сизгерлеге, күпне белергә теләве, хәрәкәтчәнлеге белән аерылып тора. Шул чагында аның янәшәсендә дөрес юнәлеш бирерлек тәрбиячесе булмаса, ул, еш кына югалып калырга, яисә үзе кебек үк тәҗрибәсез яшьтәшләренең фикерләренә ияреп ялгыш адымнар да ясарга мөмкин.     Тәрбияче һөнәренең аеруча җаваплы икәнлеге һәммәбезгә мәгълүм. Бер төрле гаиләләрдә әти-әниләрнең балаларына әдәп-әхлак кагыйдәләрен өйрәтеп, аларны төрле илләр буенча сәяхәткә йөртергә мөмкинлекләре булса, икенче гаиләдә бала яшьтән үк тормыш авырлыгын татырга өлгерә. Тәрбияче исә әнә шундый төрле гаиләдә тәрбияләнгән балаларны бергә туплап, аларны тормышта үз урыннарын табарга өйрәтергә, үзара дус-тату булуларына ирешергә тиеш. Бүгенге көндә мондый катлаулы бурычны үтәү өчен тәрбияченең акыл белән эш йөртүе, тәвәккәл, сабыр, зирәк булуы кирәк. Намуслы һәм гадел тәрбиячене һәр бала хөрмәт итәчәк. Шуңа күрә, тәрбияче, иң беренче чиратта, үзенә карата таләпчән булырга тиеш. Әгәр үзендә уңай сыйфатлар тәрбияләргә ихтыяр көче җитми икән, ул инде балалардан берни дә таләп итә алмаячак. Билгеле, усаллык, кырыслык белән баланы мәҗбүри рәвештә тыңлатырга мөмкин, ләкин, мондый алым уңай нәтиҗәләргә китермәячәк. Әлеге очракта бала әйләнә-тирәсендә булган барлык кешеләргә дә ачу белән караячак. Димәк, киләчәк буынның әдәпле, намуслы, гадел, акыллы, белемле булуын телибез икән, үзебездә шундый сыйфатларны тәрбияләргә тиешбез. Заман шуны таләп итә. 
     Баланы үз яшьтәшләре һәм өлкәннәр белән аралашырга яшьтән үк өйрәтергә кирәк. Кешеләр белән иркен аралаша белү – табигатьтән бирелгән талант булса да, җәмәгать урыннарында, яшьтәшләрең алдында, өйдә, кунакта үз-үзеңне тота белү кагыйдәләренә өйрәтү заман таләбе булып тора. Телевидение тәрбиягә каршы корал булып хезмәт иткән заманда тәрбияче өчен җиңел түгел. Чөнки, начар булса, бөтен халык алдында күрсәтмәсләр иде дип кабул итә бала акылы. Мондый очракларда тәрбияче балага тормыштан алынган мисаллар ярдәмендә аңлатып бирергә тиеш. 

       Соңгы чорда дини тәрбия мәсьәләләренең дә активлашып китүен истән чыгармаска кирәк. Әлеге тема да заман таләпләренең берсе булып тора. Мәктәптән тыш буш вакытларында балаларга дини уку йортларына барып белем алу мөмкинлеге дә тудырылса да, алар еш кына җәмгыять кануннары алдында каршылыкка очрыйлар. Әлеге  күренешкә дә һичшиксез ачыклык кертү сорала. Дөрес тәрбия алган баланың иптәшләре алдында да дәрәҗәсе була, ул җәмгыять белән дә каршылыкка керми. Шуңа күрә, тәрбияче дини белем алудан читләшмәсен иде.
     Шәһәребездә төрле милләт вәкилләре яшәгәнлегенә игътибар итсәк, безне әйләндереп алган тирәлекнең никадәр бай тарихлы, мәдәниятле булуын, янәшәбездә күпме телдә сөйләшүче халык яшәвен ачыклыйбыз. Шулай булгач, балага кечкенә яшьтән үк башка милләтләрне дә хөрмәт итәргә өйрәтергә тиешбез.   
     Фикерне йомгаклап әйткәндә, заман бүгенге тәрбияче алдына бик зур бурычлар йөкли. Бер яктан, ул үзе заманнан артка калмаска, икенчедән каршылыклы һәм авыр бер чорда балаларга дөрес юнәлештә тәрбия бирә алырлык дәрәҗәдә булырга тиеш. Нинди яшьтә булуына карамастан, заманча уй-фикер йөртә алуы, яңалыкны җиңел кабул итү сәләте көчле булуы белән аерылып торган тәрбияче үзенең намусы һәм яшь буын алдында изге бурычын намус белән үти алачак.

